
Wala pang alas doce pero ramdam na niya ang gutom. She 
still had to fry the meat. Naisipan niyang gawan na ng paboritong 
sawsawan ang steamed okra. Kumuha siya ng patis at calamansi. 
Hindi na siya nakatiis. Nilantakan niya agad ang gulay.

“Helena…”

Nahinto siya sa pagkain nang madinig ang katok sa back 
door. Kabisado na rin niya ang boses ni EJ. 

Hah! Mukhang ini-enjoy na ng binata ang paggamit sa 
kanilang secret passage, ah.

Tinungo ni Helena ang pinto para pagbuksan ito. Hindi 
niya pinansin ang kabog ng dibdib. She opened the door and 
was greeted by her gorgeous… topless neighbor. Malapad ang 
dibdib, papakitid hanggang baywang, may mga pinong balahibo 
sa bandang pusod pababa sa waistband ng short pants… and 
Jesus! Ang daming pan de sal! 

Binilisan niya ang pagnguya. She then swallowed. Hard. 
Ano bang klaseng okra ang kinain niya at ang hirap lunukin?

“Helena…” untag ni EJ. 

Nahawakan niya ang leeg. Tubig! Kailangan niya ng tubig. 
Sa isang iglap ay nasa kusina na ulit siya at kumukuha ng inumin. 
Alam niyang nakasunod si EJ. 

“Helena, are you okay?” concerned na tanong nito. 

Gago ka! Haharap ka sa akin nang topless ’tapos itatanong 
mo kung okay lang ako? Buwisit ’to!

Inalis niya ang bara sa lalamunan. Salamat na lang at hindi 
siya nasamid. Ibinalik niya ang pitsel sa ref. 

“Ano’ng nangyari? Ano ba’ng kinain mo?” usisa nitong 
nilingon ang mesa. Tumaas ang dalawang kilay ng binata. “Okra?”

Hindi siya sumagot. Tinalikuran niya ito at wala sa sariling 
nagtungo sa lababo. 

“May kailangan ka ba?” tanong niya rito habang naglalagay 
ng dishwashing liquid sa sponge. Alam niyang nagpa-panic siya.

“Ah, yes. Pasensya na. ’Yung aircon kasi sa kwarto ko, 
hindi gumagana kanina pang umaga. Baka may kakilala kang 
gumagawa.”

“Oo, may kakilala ako. Tatawagan ko para mapuntahan 
agad.” She was aware that she was talking faster than usual. 
“’Yun lang ba ang sinadya mo?” 

Walang sagot mula kay EJ. Kung hindi niya ramdam ang 
presence ng binata sa likuran niya ay iisipin niyang umalis na ito. 
The awkward silence between them was deafening. Pinabibigat 
niyon lalo ang atmosphere sa kusina. Makailang ulit niyang 
sinabon ang ginamit na baso bago binanlawan at inilagay sa 
dish rack. 

Namalayan ni Helena ang marahang paglapit ni EJ. Lalong 

nagwala ang kanyang puso. Sa pagkakataong iyon, walang silbi 
ang matagal na niyang pinaniniwalaan. She realized na hindi 
lahat ng pagsubok ay kailangang lampasan. Kung delikado ang 
daan at may ibang pagpipilian, pumunta sa ligtas na lugar.

Subalit naroon na ang malaking kamay ni EJ sa kanyang 
braso bago pa siya makapunta sa ligtas na lugar. Sapilitan siyang 
napaharap dito.

“What’s wrong with you, Helena?” he asked, frowning. 

Nanuyo ang lalamunan niya. Hindi niya tuloy masagot ang 
tanong ng lalaki. Hinila niya ang braso at mabilis na lumayo rito. 
Tumayo siya sa dulo ng dining table. 

“Wala…” Humugot ng malalim na hininga si Helena. Para 
siyang mauubusan ng oxygen. Namayani ang katahimikan. She 
shook her head lightly. “There’s nothing wrong with me. But 
there’s something wrong with what you’re doing, EJ. If you must 
know, hindi tayo talo. At kung hindi mo din alam, may boyfriend 
na ’ko…”

Kumulubot ang kanyang mga kilay. Diyata’t linya mismo 
iyon ng heroine niya sa librong lalabas pa lang sa book store. 
Hala! Bakit ba iyon ang nasabi niya? Nagbabasa pa man din si 
EJ ng mga gawa ni Vida…

“Wala kang boyfriend, Helena,” he countered. “Kung meron 
ay sinabi na dapat sa ’kin ni Ate Beng.”

“Hindi alam ni Ambeng. Hindi ko sinasabi dahil masyado 
siyang madaldal at pakialamera. I want to keep our relationship 
private.”

“I don’t believe you,” pahayag ni EJ pagkuwa’y humakbang 
palapit. 

“Bahala ka kung ayaw mong maniwala,” aniya sabay kilos 
sa kinatatayuan. Hindi ito dapat makalapit sa kanya.

Huminto si EJ nang makita ang ginawa niya. “If it’s true, 
then bakit mo siya itinatago? Kung mahal mo siya dapat ay proud 
kang ipakilala siya sa pamilya mo. Ano’ng pangalan niya?”

Pangalan? Pangalan. “Alezandro…” She maintained their 
eye contact.

Naningkit ang mga mata nito. Marahil ay tinatantya ang 
katotohanan sa sinabi niya. 

“Hindi pa rin ako naniniwala.”

“Wala na ’kong magagawa. But I’m asking you stop this. I 
know you, EJ. Alam ko ang ginagawa mo. Alam ko rin kung ano 
lang ang gusto mo.”

Lalong naningkit ang mga mata nito sa sinabi niya. 

She was no mind reader pero natitiyak niyang may nasabi 
siyang naka-offend sa lalaki. Hindi niya sinasadya. She just 
wanted to save herself. May pakiramdam siyang nanganganib 

ang puso niya kung hindi niya ito iiwasan.


